PERAK POLICY & RESEARCH CONFERENCE (PPRC) 2026 TAMPILKAN PENDEKATAN
BERIMPAK DALAM PEMBENTUKAN DASAR NEGERI

IPOH, 7 Mei 2026 - Kerajaan Negeri Perak melalui Institut Darul Ridzuan (IDR) hari ini
menganjurkan Perak Policy & Research Conference (PPRC) 2026, sebuah platform
strategik yang menghimpunkan pembuat dasar, penyelidik, ahli akademik dan pemain
industri bagi membincangkan hala tuju pembangunan Negeri Perak.

Bertemakan “Hasil Dirasa, Keyakinan Dibina”, persidangan yang julung kalinya diadakan
ini memberi tumpuan kepada usaha merapatkan jurang antara perumusan dasar dan
pelaksanaan, dengan penekanan kepada impak sebenar yang dapat dirasai oleh rakyat.

PPRC 2026 menampilkan sesi dialog, pembentangan poster penyelidikan dan
pembentangan penyelidikan yang menyentuh aspek pembangunan ekonomi,
kesejahteraan sosial dan pembangunan modal insan.

Persidangan ini bukan sekadar ruang perbincangan, tetapi juga merupakan satu wadah
untuk memastikan penyelidikan dapat diterjemahkan kepada tindakan dan dasar yang
lebih berkesan sekaligus bermanfaat kepada rakyat.

Penganjuran PPRC 2026 adalah selari dengan aspirasi Perak Sejahtera 2030, yang
bertujuan untuk membangunkan negeri secara menyeluruh dan mampan, dengan
memastikan keseimbangan antara pertumbuhan ekonomi dan kesejahteraan rakyat.

Melalui penganjuran ini, Kerajaan Negeri dan IDR berharap dapat memperkukuh
ekosistem dasar berasaskan bukti (evidence-based policy) serta menggalakkan
penyertaan yang lebih inklusif dalam membentuk masa depan negeri Perak.



